
Հետազոտությունն իրականացվել է «Հետաքննող լրագրողներ» ՀԿ-ի կողմից 
«Արտահերթ ընտրություններ 2021 - տեղական դիտորդություն և քաղաքացիա-
կան հասարակության կողմից քաղաքացիների իրավազորում» ծրագրի 
շրջանակներում: Ծրագիրն իրականացվում է ՕքսԵՋեն հիմնադրամի, Հելսինկյան 
Քաղաքացիական Ասամբլեայի Վանաձորի գրասենյակի, «Իրազեկ քաղաքացի-
ների միավորում» ՀԿ-ի և Քաղաքական դասընթացների երևանյան դպրոցի հետ 
համատեղ: Ծրագիրը ֆինանսավորվում է Եվրոպական միության կողմից: 
 
Հետազոտությունը իրականացվել է Եվրոպական միության ֆինանսական 
աջակցությամբ: Բովանդակության համար պատասխանատվություն է կրում 
հեղինակը, և պարտադիր չէ, որ այն արտահայտի Եվրոպական միության 
տեսակետները: 
 
  



Ներածություն 
 

Ազատ ընտրությունների իրավունքը երաշխավորված է Մարդու իրավունքների 
եվրոպական կոնվենցիայով: Քաղաքացու ազատ կամարտահայտումը և 
ընտրության իրավունքի իրացումը քաղաքական իշխանության չարաշահման 
դեմ ժողովրդավարական հիմնարար արժեք են: Ցանկացած ժողովրդավար 
պետության հիմքը ազատ և թափանցիկ ընտրություններն են: 

Ընտրական ողջ գործընթացի, ընտրական համակարգի բնականոն ընթացքի 
կարևորագույն նախապայմանը թափանցիկությունն ու հանրային 
վերահսկողությունն են: Վերջինը հնարավոր է միայն ազատ և անաչառ, 
անկողմնակալ մեդիա ծածկույթի դեպքում: 

Ուստի արհեստավարժ, պատշաճ գիտելիքներով և հմտություններով օժտված 
լրագրողների առկայությունը չափազանց կարևոր է: Ընտրությունների 
լուսաբանումը պետք է պատշաճ իրականացվի՝ լրագրողների մասնագիտական, 
օրենսդրական և էթիկական նորմերին համաձայն:  

Միայն ստուգված, հավաստի, կեղծ լուրերից զուրկ լրատվությունն է, որ 
նպաստում է գիտակցված ընտրությանը, ընտրողի տեղեկացվածությանը, 
տարբեր քաղաքական ուժերի կողմից մանիպուլյացիաների չենթարկվելուն:  

Վերջին շրջանում ընտրական գործընթացներն ուղեկցվում են ատելության և 
թշնամանքի հռետորաբանությամբ1, լրատվամիջոցներն ու սոցիալական կայքերը 
ողողվում են նմանօրինակ բովանդակությամբ` բացասաբար ազդելով թե՛ 
հանրային ընկալումների, թե՛ քաղաքական գործընթացների և թե՛ բուն 
ընտրության վրա: Ատելության և թշնամանքի հռետորաբանությունը 
գեներացվում է քաղաքական ուժերի ներսում, դառնում քաղաքական պայքարի 
գործուն մեխանիզմ՝ զանգվածային տրամադրություններն ուղղորդելու համար: 
Այս իրողությունը լուրջ մարտահրավեր է զանգվածային լրատվության միջոցների 
համար2, միևնույն ժամանակ լրատվամիջոցի ընտրության հարց` դառնալ 
գործընթացի մասնակից և մուլտիպլիկացիայի էֆեկտով տարածել քաղաքական 
ուժերի բովանդակությո՞ւնը, թե՞ իրականացնել մոդերացիա` բազմապատկելով 
սեփական աշխատանքի ծավալը: 

Ուստի, «Հետաքննող լրագրողներ» հասարակական կազմակերպությունն այս 
հետազոտությամբ ձգտում է օժանդակել լրագրողական առաքելություն 
իրականացնող անհատներին` իրենց աշխատանքը կատարել մասնագիտական 
ամենաբարձր չափանիշներին համապատասխան` կիրառելով փորձառու 
գործընկերների արդեն իսկ կուտակած փորձը:  

Սույն հետազոտության մեջ ներգրավվել են համապետական և տեղական 
ընտրական գործընթացների բոլոր փուլերի լուսաբանման տարիների փորձ 
ունեցող լրագրողներ, ուսումնասիրվել և ներկայացվում են լուսաբանման 
հիմնական խոչընդոտները, որոնց հիմնականում բախվում են լրագրողներն 
իրենց մասնագիտական գործունեությունն իրականացնելիս: 
Ուսումնասիրության տվյալների շտեմարան է հանդիսացել նաև «Հետաքննող 
                                                      
1 https://ombuds.am/am/site/ViewNews/1737 
2 https://uic.am/8297 

լրագրողներ» կազմակերպության երկարամյա գործունեության ընթացքում 
ընտրությունների լուսաբանման կուտակած փորձն ու գիտելիքը3: 

Հետազոտության նպատակն է օգնել սկսնակ լրագրողներին բարձրացնելու իրենց 
աշխատանքի արդյունավետությունը, նպաստելու մեդիա տիրույթի 
առողջացմանը, առավել անկողմնակալ դարձնելու ընտրական գործընթացների 
լուսաբանումը:  

Մեզ համար ելակետ է լրագրողներն խոշոր դերակատարումը ընտրողների 
ներգրավվածության, տեղեկացվածության, ազնիվ քաղաքական պայքարի, 
ընտրական ողջ գործընթացի ներառականության տեսանկյունից: Գոյություն 
ունեն նաև մի շարք կարևոր սկզբունքներ, որոնց, մեր կարծիքով, լրագրողները 
պետք է ընտրությունների լուսաբանման ընթացքում առանձնահատուկ 
ուշադրություն դարձնեն: Ի թիվս անկողմնակալության և անաչառության՝ այդ 
սկզբունքների շարքին է դասվում կանանց, երիտասարդների, ազգային 
փոքրամասնությունների ներկայացուցիչների և հաշմանդամություն ունեցող 
անձանց մասնակցության լուսաբանումը:  

Հուսով ենք, որ հետազոտությունը սկսնակ լրագրողների համար կհանդիսանա 
գործնականում կիրառելի ուղեցույց` օժանդակելով իրենց բարդ և շնորհակալ 
աշխատանքին: 

Մեթոդաբանություն 

Հետազոտությունն իրականացվել է «Ընտրություններ բոլորի համար 2021 - 
տեղական դիտորդություն և քաղաքացիական հասարակության կողմից 
քաղաքացիների իրավազորում» ծրագրի շրջանակներում: 

Հետազոտության ֆոկուս խմբում ներգրավվել են տարբեր լրատվամիջոցների 31 
լրագրողներ, որոնք ունեն առնվազն 3 տարվա մասնագիտական և միևնույն 
ժամանակ ընտրական գործընթացների լուսաբանման փորձ Հայաստանի 

Հանրապետության ողջ տարածքում և՛ համապետական, և՛ տեղական 
ինքնակառավարման մարմինների ընտրություններում: Հետազոտության 
իրականացման ընթացքում տեղեկատվությունը հավաքվել է՝  

 

 լրագրողների հետ հանդիպում/հարցազրույցների, 

 քարոզարշավների լուսաբանման ուսումնասիրության միջոցով: 

 
 

  

                                                      
3 https://bit.ly/3ET6bip 
   https://bit.ly/3MwyhTg 

Ընտրական գործընթացի լուսաբանում.  
հիմնական մարտահրավեր և խոչընդոտներ 
 
Հետազոտությանն ու հարցախույզին մասնակցած 31 լրագրողներից 83,3%-ն 
ունի համապետական և ՏԻՄ ընտրությունների, 10%-ը՝ միայն համապետական, 
6,7 %-ը՝ միայն ՏԻՄ ընտրությունների լուսաբանման փորձ: 
 

  
Ընտրական ողջ գործընթացի թափանցիկության, լուսաբանման կարևորությունը 
և ընտրազանգվածին պատշաճ և համաժամանակյա տեղեկատվության 
տրամադրումը արդար և ժողովրդավար ընտրությունների գլխավոր 
նախապայմաններից են: Գործընթացի տարբեր փուլերի լուսաբանումը յուրովի 
կարևոր է որոշումների կայացման գործընթացի, թափանցիկության, 
հաշվետվողականության առումով: 
 
Հետազոտությանը մասնակցած լրագրողների 63.3%-ը առավել կարևորել է 
ընտրական գործընթացի բոլոր, 23.3 %-ը`նախընտրական, 13.3 %-ը` բուն 
ընտրության և միայն 0.1 %-ը` հետընտրական փուլերի լուսաբանումը:  
 

 
Ուսումնասիրության մասնակից լրագրողների մեծ մասը (63.3 %) ընտրական 
գործընթացը մեկ ամբողջություն դիտարկելով` գերադասում է այն լուսաբանել 
ամբողջությամբ՝ ընտրական ողջ շղթան հասկանալու և էական դրվագները 
ուշադրության կենտրոնում պահելու, հանրությանը հրամցնելու նպատակով:  
Լուսաբանման կարևոր ու հիմնական շեշտադրումները, որոնց պետք է 
անդրադառնա լրագրողը հենց սկզբից, հետևյալն են՝ 
 
 թեկնածուի առաջադրման հիմնավորումը.  
 նրա՝ տվյալ կարգավիճակի համապատասխանությունը.  
 ընտրողների կարիքներին և տվյալ ժամանակի առաջնահերթություններին 

տեղեկացվածությունը. 
 ընտրողին լսելու պատրաստակամությունը, գիտակցումը, որ ընտրողները 

կկարողանան ազդել իր կողմից որոշումների կայացմանը։  



 
 
Արդյունավետ հանրային վերահսկողության տեսանկյունից բոլոր փուլերի 
փոխկապակցված լուսաբանումը, այն որպես երկարաժամկետ գործընթացի 
դիտարկումը ամրապնդում են ազատ, անկախ, ժողովրդավարական 
չափանիշներին համապատասխանող ընտրությունների կայացումը: 
Նախընտրական իրավիճակի, քարոզարշավների, նախնական խախտումների, 
բուն ընտրությունների ժամանակ առկա ընտրախախտումների, ուղղորդումների, 
քվեների հաշվարկի ընթացքի, հետընտրական զարգացումների պատշաճ 
ներկայացումը երկարաժամկետ ներդրում է երկրում քաղաքական իշխանության 
թափանցիկ ձևավորման գործում:  
 
Ուսումնասիրության մասնակից լրագրողների 23.3%-ն առավել կարևորում է 
նախընտրական փուլի հրապարակայնացումը, քանի որ գործընթացի այս 
հատվածը համարում է հիմնաքարային և վճռորոշ քվեարկության արդյունքի 
տեսանկյունից: Դաշտում գործող լրագրողներն այս տեսակետը պայմանավորում 
են նաև լսարանի և նրա ընկալումների առանձնահատկություններով, 
մեդիագրագիտության աստիճանով:  
 
Վերջին 4 տարիների ընթացքում քաղաքական դաշտում սեփական 
նպատակահարմարությունից ելնելով`տեղեկատվական անազնիվ 
տեխնոլոգիաների զանգվածային կիրառման հետևանքով լրատվական ու 
սոցիալական հարթակները հեղեղվել են մանիպուլյատիվ 
ապատեղեկատվությամբ և ատելության խոսքով, ինչի վրա կառուցվում են 
քարոզարշավների հիմնական մեսիջներն ու բովանդակությունը։ Մեթոդը 
կիրառվում է, հաջողությամբ աշխատում` հասարակության մեծ մասի 
մեդիագրագիտության ցածր մակարդակի, մեդիաների քաղաքականացման, 
հանրային ծայրահեղ ընկալումների պատճառով։ 
 
Այս փուլի օբյեկտիվ լուսաբանումն առավել քան կարևոր է, քանի որ 
պայմանավորում է ընտրությունների ընթացքն ու արդյունքը: 
 
Հարցված լրագրողների 13.3%-ը բուն ընտրության լուսաբանումը համարում է 
լրագրողի գործունեության կարևոր գործառույթներից մեկը՝ իրավիճակի 
ներկայացման, ընտրախախտումների, զեղծարարությունների կանխարգելման, 
բացահայտման, արձանագրման, վերահսկման և ապօրինությունների 
հանրայնացման առումով: Բուն ընտրության ընթացքի լուսաբանումը համարում 
են առավել բարդ, քանի որ լրագրողական գործունեության ծավալման հիմնական 
խոչընդոտները հանդիպում են հենց այս փուլում: 
 
Հարցված լրագրողների միայն 0.1 %-ն է առանձնացրել հետընտրական 
փուլը`զարգացումները կարևորելով նախնական սպասելիքների և արդյունքի 
գնահատման տեսանկյունից: 
 
 
  



Ընտրական գործընթացի լուսաբանման հիմնական խնդիրները 
մեդիա անդրադարձներում 
 
Հետազոտության արդյունքում պարզվել է, որ լրագրողներն իրենք համարում են, 
որ Հայաստանում ընտրական գործընթացի լուսաբանումը բազմակարծություն չի 
ապահովում: Կողմնակալության տեսանկյունից հատկապես առանձնացվում և 
ընդգծվում են հետևյալ խնդիրները՝  
 
 չճշտված, կեղծ լուրերի տարածումը, կողմնակալ լուսաբանումը` ելնելով 

ընդգծված քաղաքական ուղղվածությունից և կողմնակալ մոտեցումից. 
 կողմնակալ լուսաբանում, քաղաքական որևէ գծի սպասարկում՝ 

պայմանավորված ընտրությունների շրջանում հնարավորինս 
ֆինանսական միջոցների ներգրավմամբ. 

  ԶԼՄ-ների բևեռացվածությունը և քաղաքական օրակարգը, ինչը 
ենթադրում է հասարակական կարծիքի մանիպուլյացիա՝ զրկելով 
քաղաքացուն լիարժեք տեղեկացված և գիտակցված ընտրություն 
կատարելու հնարավորությունից. 

 քաղաքական համակրանքներով պայմանավորված միակողմանի 
լուսաբանում, օրինակ` ատելության խոսքի քարոզի միակողմանի 
ներկայացմամբ. 

 մեդիայի քաղաքական սեփականատերերի առկայություն, որն ի սկզբանե 
բացառում է չեզոքությունը, ստեղծում ի դեմս մրցակից ճամբարների 
ներկայացուցիչների մանիպուլյացիոն կամ խեղաթյուրված 
տեղեկատվության տարածման ռիսկ. 

 լրագրողների կողմից անթաքույց քաղաքական կողմնորոշման, երբեմն 
այս կամ այն թիմի նկատմամբ ագրեսիայի դրսևորումներ:  

 
Առհասարակ, մեր լրատվական դաշտում ընտրական գործընթացները 
կատալիզատորի դեր են ունենում` ակնհայտ դարձնելով որոշ լրատվամիջոցների 
պատկանելությունը որևէ քաղաքական ուժի կամ անձի։ 
 
Մասնագիտական ունակությունների տեսանկյունից հատկապես առանձնացվում 
են ներքոնշյալ խնդիրները՝ 
 
 հապշտապ, ոչ խորքային, ուղղակի լրահոս լցնելու նյութերի 

առկայությունը. 
 ռեսուրսների սակավության պատճառով ոչ օպերատիվությունը, 

հիմնականում տարբեր լրատվամիջոցների կողմից որոշ 
իրադարձությունների, ընտրատեղամասերի կարևորումը, մյուսների 
անտեսումը. 

 ընտրական գործընթացի ժամանակ լրագրողների իրավունքների և 
պարտականությունների, Ընտրական օրենսգրքի չիմացությունը. 

 լռության և ընտրության օրը նախընտրական քարոզչության 
իրականացումը: 



Այսպիսով`հարցման մասնակիցների 80,6%-ն ընտրական գործընթացի 
լուսաբանումը հայկական մեդիայում համարում է կողմնակալ, 19,4%-ը`չեզոք: 
 

 
 
Հետազոտության արդյունքում վերհանվել են ընտրությունների լուսաբանման 
արդյունավետությանն ու օբյեկտիվությանը խանգարող մի շարք 
խոչընդոտներ՝ 
 
 լրատվամիջոցների կողմնորոշված քաղաքականացվածությունն ու 

կողմնակալությունը. 
 քաղաքական ուժերի ներկայացուցիչների հաղորդակցության 

անպատրաստակամությունը, անհասանելիությունը. 
 լրատվամիջոցների ոչ բավարար ռեսուրսները, ինչն իր անդրադարձն է 

ունենում համաչափ լուսաբանման վրա, որևէ լրատվամիջոց 
Հայաստանում չի կարողանում ապահովել ընդհանուր ծածկույթ. 

 փոքր համայնքներում լրագրողների վրա ճնշումների առկայությունը, 
բոլորը բոլորին ճանաչում են, ու լրագրողները չեն կարողանում օբյեկտիվ 
լուսաբանում ապահովել. 

 հանրության կողմից լրագրողների դերի ու նշանակության գիտակցման 
բացակայությունը, նրանց աշխատանքի նկատմամբ կանխակալ, 
բացասական վերաբերմունքը. 

 լրագրության արժեզրկումը քաղաքական ուժերի և բարձրաստիճան 
պաշտոնյաների կողմից. 

 լրագրողի կաշկանդվածությունը լրատվամիջոցի ներքին կանոնակարգով 
և քաղաքական օրակարգով. 

 լրագրողների ցածր պրոֆեսիոնալիզմը, կողմնակալությունը, 
մակերեսային պատկերացումները նախընտրական ծրագրերի մասին. 

 լրագրողներին արգելում են նկարահանել, փորձում են անջատել 
տեսախցիկը, պահանջում հեռանալ, կոպիտ ձևով են պատասխանում 
լրագրողների հարցերին. 

 ընտրատեղամասային հանձնաժողովների անդամների, վստահված 
անձանց՝ լրագրողների իրավունքներին չտիրապետելը և լուսաբանման 
աշխատանքները խոչընդոտելը. 

  հանրության հետաքրքրվածության բացակայությունը նախընտրական 
ծրագրերի նկատմամբ: 

 



Հետազոտության մասնակից լրագրողներից 54,8%-ը որպես ընտրական 
քարոզչության օբյեկտիվ լրատվության խոչընդոտ է համարում  
մանիպուլյացիաները, 35,5%-ը՝ ատելության խոսքը և 9,7%-ը՝ 
ապատեղեկատվությունը: 

  

 
 
Նույն ֆոկուս խմբի կարծիքով՝ քարոզչության ընթացքում քաղաքական ուժերի 
կողմից տարածվող մանիպուլյացիաները, ատելության խոսքը և 
ապատեղեկատվությունը մուլտիպլիկացիայի էֆեկտով տարածվել են ԶԼՄ-
ներով: 
 
Տարածման պատճառները երեքն են՝ 
 
 դիտավորություն, քաղաքական շահերի սպասարկում. 

Հաշվի առնելով հայաստանյան մեդիայի քաղաքականացվածությունը, 
հիմնականում տարբեր քաղաքական շահերին սպասարկելը, քաղաքական 
խիստ լարված իրավիճակը և գերիշխող դեղին մամուլի դերը՝ զանգվածաբար 
տարածում են գտնում թե՛ ապատեղեկատվությունը, թե՛ մանիպուլյացիաները, 
թե՛ ատելության խոսքը։ 

 
 փաստերի ստուգման ունակությունների պակաս, լրատվամիջոցներում 

փաստերի ստուգման թիմի բացակայություն. 
Հատկապես նախընտրական փուլում իրադարձությունները զարգանում են 
արագ, և առաջանում է լուրը լսարանին հնարավորինս արագ հասցնելու խնդիր։ 
Լրատվամիջոցների ռեսուրսների սակավության պատճառով լրատվամիջոցների 
հիմնական մասը չունի փաստերի ստուգման թիմեր, լրագրողների 
գերծանրաբեռնվածությունը, փաստերի ստուգման գործիքներին չտիրապետելը 
հանգեցնում են հնչեցված մտքերի փոխանցումը լսարանին առանց 
ճշմարտացիության ստուգման և առանց ֆիլտրման։ Հաճախ լրատվամիջոցները 
մանիպուլյացիոն և ատելության խոսքի հռետորաբանությունը նույնությամբ 
վերարտադրելով` իրենց նկատմամբ քննադատությանն ի պատասխան 
հակադարձում են, որ դրանք քաղաքական գործիչների խոսքից մեջբերումներ 
են` հանելով իրենց վրայից պատասխանատվությունը։ 
 
 լրատվամիջոցի ընտրություն` դիտումներ և լսարանի ներգրավվածություն 

ապահովելու նպատակով. 



Որոշ ԶԼՄ-ներ հենց ապատեղեկատվություն, մանիպուլյացիա և ատելության 
խոսք տարածելու ուղղությամբ են աշխատում, քանի որ նման 
բովանդակությունը, որպես կանոն, մեծ տարածում ու պահանջարկ ունի 
լսարանում:  
 
Ընտրություններ լուսաբանելիս, մանիպուլյացիաների և ատելության խոսքի 
հանդիպելիս ֆոկուս խմբի մասնակից լրագրողները փորձել են հնարավորինս 
պահպանել լրագրողական էթիկան, հնարավորության դեպքում ֆիլտրել, 
չհանրայնացնել։ Ոմանք սկզբունքորեն, անկախ քաղաքական ուժին ուղղված 
հասցեականությունից, իրենց նյութերից հանել են այդ հատվածը։ 
Լրագրողները նշել են նաև, որ ամբողջությամբ ֆիլտրումն ու ձեռնպահ մնալն 
անհնար են, քանի որ նախընտրական քարոզչության ժամանակ տարածվում են 
թեկնածուների հայտարարություններ, որոնք պարունակում են ատելության 
խոսք, արվում են հարցազրույցներ և ուղիղ եթերներ: 
 
Ապատեղեկատվությունից զերծ մնալու համար լրագրողները ֆիլտրել են 
ինֆորմացիան, նախընտրել հավաստի, բաց աղբյուրները, հնարավորության 
դեպքում ստուգել փաստերը: Նաև մանիպուլյացիաներին չտրվելու նպատակով 
լուրը ստուգել են մի քանի աղբյուրից՝ ճանաչելով քաղաքական դաշտը: 
Լրագրողները հաճախ դիմում են արխիվների օգնությանը, տվյալ ուժի կամ 
գործչի նախորդ ասածների հիշեցման, այլ աղբյուրից տեղեկատվության 
համադրման համար։ 
 
Ֆոկուս խմբի լրագրողները հատուկ ընդգծում են նախապես պատրաստված 
լինելը, բոլոր կողմերին ձայնի հնարավորություն տալը, փաստերը ձայնագրելը, 
տեսանկարահանելը, տարբեր մեթոդներով փաստեր ստուգելը՝ տեղում 
այցելելով, ինտերնետային որոնմամբ, պաշտոնական, ոչ պաշտոնական 
աղբյուրների համադրմամբ: 
 
Հետազոտության արդյունքում երիտասարդ, սկսնակ լրագրողների 
համար մշակվել են գործնական խորհուրդներ ընտրական 
գործընթացի անաչառ, անկողմնակալ ու  հավաստի լուսաբանմանը 
նպաստելու համար: 
 
 Լինել ազնիվ սեփական խղճի առաջ, զարգացնել մասնագիտական 

որակները, հիշել՝ լրագրողը փաստերն արձանագրողն է, այլ ոչ թե դրանք 
գնահատողը։ 

 Լինել անկողմնակալ, անաչառ, ձայնի հնարավորություն տալ բոլոր 
կողմերին։ 

 Ստուգել ստացած տեղեկատվությունը և ցուցաբերել քաղաքական 
չեզոքություն: 

 Լրագրողական գործունեություն ծավալելիս լինել պատասխանատու, 
օպերատիվ, համարձակ, արագ կողմնորոշվել տարբեր իրավիճակներում, 
հետևել սեփական խոսքին ու վարքագծին: 



 Լինել ազնիվ, վստահ և երբեք թույլ չտալ ձեզ ուղղորդել։ Մարդկանց հետ 
լինել բարեկիրթ, այնպես անել, որ ձեր օրինակով մարդկանց մեջ 
ձևավորվի լրագրողի դրական կերպար։ 

 Իմանալ լրագրողի իրավունքները, որպեսզի ձեզ չմանիպուլացնեն։ 
Ինքներդ նույնպես չմանիպուլացնեք, եթե օրվա ընթացքում արդեն 
հինգերորդ ընտրատեղամասում եք, և դեռ հետաքրքիր ոչինչ չի 
կատարվել, ապա չփորձել հրահրել կամ հնարել սենսացիա։ 

 Չտրվել հույզերին, միշտ լինել հավասարակշռված: 
 Իմանալ Ընտրական օրենսգրքի պահանջները, նախապես իմանալ 

լրագրողների ու ընտրությունների մասնակիցների իրավունքները, 
պաշտպանել սեփական իրավունքները՝ չխախտելով մյուսներինը։ 

 Մանրամասն ուսումնասիրել ընտրություններին մասնակից ուժերի 
նախընտրական ծրագրերը, թեկնածուների կենսագրությունը, 
գործունեությունը, տվյալ բնակավայրի ժողովրդագրական պատկերը, 
տվյալ ընտրատեղամասում նախորդ ընտրությունների արդյունքները։ 
Իմանալ ընտրական հանձնաժողովի անդամների, դիտորդների, 
վստահված անձանց և լրագրողների պարտականությունները, 
թույլատրելի և անթույլատրելի հնարավոր գործողությունները։ 

 Ուսումնասիրել արխիվային նյութեր՝ հասկանալու համար քաղաքական 
ուժի, գործչի հետագիծը, զինվել տեղեկատվությամբ՝ մանիպուլյացիան և 
ապատեղեկատվությունը կանխելու նպատակով: 

 Ուշադրություն դարձնել ընտրության ամբողջ գործընթացին, չխառնվել 
վիճաբանությանը, կատարել լրագրողի աշխատանքը՝ հետևել և 
լուսաբանել։ 

 Հնարավորինս զուսպ լինել ընտրությունները լուսաբանելիս՝ 
չվերածվելով ակտիվիստների: 

 Չդառնալ որևէ ուժի կամ գործչի պարզ խոսափող, որքան էլ այն ձեր 
համակրանքը վայելի։ Նաև` հակառակը: 

 Երբեք չդադարել սովորել, զարգացնել որոնման, հետազոտման, 
փաստերի համադրման, ստուգման մասնագիտական ունակությունները: 


